
PENSIYA JAMG‘ARMASI DAROMADLARI 
SHAKLLANISHI MASALALARI

Sherjonov Doniyor Saparbaevich
Mustaqil tadqiqotchi
E-mail: sherdon@list.ru 

Annotatsiya. Mazkur maqola fuqarolarning pensiya ta’minoti tizimida Pensiya jamg‘armasi daromadlarining iqtisodiy 
mohiyati va ahamiyatini kompleks tahlil qilishga bag‘ishlangan. Tadqiqotda Pensiya jamg‘armasi daromadlarining turlari 
va shakllari tizimli yondashuv asosida tasniflangan hamda ularning shakllanish mexanizmlari yoritilgan. Shuningdek, 
O‘zbekistonda Pensiya jamg‘armasi daromadlarining moliyaviy barqarorligini ta’minlash yo‘nalishlari va ularni 
takomillashtirish imkoniyatlari ilmiy asosda ko‘rib chiqilgan.

Kalit soʻzlar: pensiya tizimi, pensiya ta’minoti, pensiya turlari, Pensiya jamg‘armasi daromadlari, ijtimoiy siyosat, ijtimoiy 
sug‘urta, sug‘urta badallari, davlat budjeti, soliq siyosati, soliq hisobotlari.

Abstract. This article is devoted to a comprehensive analysis of the economic essence and significance of Pension Fund 
revenues within the pension provision system. The study systematizes the types and forms of Pension Fund revenues and 
examines their formation mechanisms based on a systematic approach. Furthermore, the paper explores key directions 
for ensuring the financial sustainability of Pension Fund revenues in Uzbekistan and identifies opportunities for their 
further improvement.

Key words: pension system, pension provision, types of pensions, Pension Fund revenues, social policy, social insurance, 
insurance contributions, state budget, tax policy, tax reporting.

Аннотация. Данная статья посвящена комплексному анализу экономической сущности и значения доходов 
Пенсионного фонда в системе пенсионного обеспечения граждан. В исследовании на основе системного подхода 
классифицированы виды и формы доходов Пенсионного фонда, а также раскрыты механизмы их формирования. 
Кроме того, рассмотрены направления обеспечения финансовой устойчивости доходов Пенсионного фонда в 
Узбекистане и возможности их совершенствования.

Ключевые слова: пенсионная система, пенсионное обеспечение, виды пенсий, доходы Пенсионного фонда, 
социальная политика, социальное страхование, страховые взносы, государственный бюджет, налоговая политика, 
налоговая отчетность.

K I R I S H
O‘zbekiston Respublikasi Prezidenti Sh. Mirziyoyev ta’kidlaganidek, “Biz tanlagan va mashhur besh 

tamoyilga asoslangan taraqqiyot modelining naqadar haqqoniy va samarali ekani barpo etilayotgan yangi 
demokratik tizimda, iqtisodiyotimiz rivojlanishining barqaror va yuqori sur’atlarida, shuningdek, aholi hayot 
darajasi hamda sifatining izchil oshib borayotganida o‘zining amaliy tasdig‘ini topmoqda”. Darhaqiqat, mustaqillik 
yillarida mamlakatimiz iqtisodiyoti qariyb 5 barobar, aholi jon boshiga daromadlar o‘rtacha 8,7 barobar oshdi. 
Shu davr mobaynida aholi soni 1,5 marta ko‘payib, 2015-yil 1-yanvar holatiga ko‘ra 31 million 500 ming kishini 
tashkil etdi. Mazkur ko‘rsatkichlar mamlakatimizda olib borilayotgan izchil islohotlarning samaradorligini yaqqol 
namoyon etadi.1

Aholining, ayniqsa, keksalarning munosib turmush darajasini ta’minlash davlat siyosatining ustuvor 
yo‘nalishlaridan biri hisoblanadi. Xususan, bir yilning o‘zida davlat budjeti hisobidan 11 trillion 618 milliard 
so‘mdan ortiq pensiya hamda 105 milliard so‘mdan ziyod nafaqa to‘lanishi ijtimoiy himoya tizimining amaliy 

1	 Oʻzbekiston Respublikasi Prezidenti Sh. Mirziyoyevning qoʻshma majlisga murojaati, 2023-yil.

natijasidir. Konstitutsiyaviy tamoyillarga to‘liq mos ravishda amalga oshirilayotgan ushbu islohotlar xalq 
farovonligini oshirishga xizmat qilmoqda. O‘zbekiston Respublikasi Konstitutsiyasining 39-moddasida2 har bir 
fuqaroning qariganda, mehnatga layoqatsiz bo‘lganda yoki boquvchisini yo‘qotganda ijtimoiy ta’minot olish 
huquqi kafolatlangan. Shuningdek, pensiya va nafaqalar miqdori qonunda belgilangan eng kam tirikchilik 
darajasidan kam bo‘lmasligi qat’iy belgilab qo‘yilgan.

M A V Z U G A  O I D  A D A B I Y O T L A R  S H A R H I
Pensiya jamg‘armasi daromadlarining shakllanishi va ularning moliyaviy barqarorligini ta’minlash 

masalalari iqtisodchi olimlar tomonidan atroflicha tadqiq etilgan. Xususan, A.V. Vahobov va T.S. Malikovning 
“Moliya” darsligida davlat moliyasi, budjetdan tashqari jamg‘armalar hamda ijtimoiy sug‘urta fondlarining 
iqtisodiy mohiyati tizimli ravishda yoritilgan. Asarda pensiya jamg‘armalari daromadlarining shakllanish 
manbalari, majburiy badallar tizimi va moliyaviy resurslarni qayta taqsimlash mexanizmlari nazariy hamda 
amaliy jihatdan asoslab berilgan. Mazkur ilmiy yondashuv pensiya tizimining fiskal barqarorligini ta’minlashda 
muhim metodologik asos bo‘lib xizmat qiladi.

Shuningdek, B.O. Tursunovning “Ijtimoiy himoya va pensiya tizimi iqtisodiy asoslari” nomli asarida 
pensiya tizimining institutsional rivojlanish bosqichlari, jamg‘arib boriladigan pensiya mexanizmlarining 
iqtisodiy ahamiyati hamda demografik omillarning moliyaviy barqarorlikka ta’siri chuqur tahlil qilingan. Muallif 
pensiya tizimini diversifikatsiya qilish, xususiy va korporativ pensiya elementlarini joriy etish zarurligini ilmiy 
asosda ta’kidlaydi. Ushbu qarashlar Pensiya jamg‘armasi daromadlarini oshirish va uzoq muddatli moliyaviy 
barqarorlikni ta’minlash masalalarini yanada chuqurroq anglash imkonini beradi.

T A D Q I Q O T  M E T O D O L O G I YA S I
Mazkur tadqiqotda tizimli tahlil, qiyosiy taqqoslash hamda statistik ma’lumotlarni umumlashtirish 

usullaridan kompleks ravishda foydalanildi. Pensiya jamg‘armasi daromadlarining shakllanish manbalari 
amaldagi normativ-huquqiy hujjatlar asosida izchil o‘rganildi va ularning iqtisodiy mohiyati chuqur tahlil qilindi. 
Shuningdek, daromad turlarini ilmiy tasniflash orqali ularning moliyaviy barqarorlik darajasi baholandi hamda 
istiqboldagi rivojlanish yo‘nalishlarini aniqlashga qaratilgan metodologik yondashuv ishlab chiqildi. Mazkur 
metodlar tadqiqot natijalarining ishonchliligi va ilmiy asoslanganligini ta’minlashga xizmat qiladi.

T A H L I L  V A  N A T I J A L A R
Turli muassasa va xizmatlar, xususan, pensiya, ijtimoiy ta’minot hamda tibbiy xizmat ko‘rsatish tizimi 

faoliyatini muvofiqlashtirish va samarali nazorat qilish bugungi kunda dolzarb ahamiyat kasb etmoqda. Ijtimoiy 
himoya tizimining samaradorligi, avvalo, aholining ijtimoiy jihatdan muhtoj qatlamlari moddiy ehtiyojlarini to‘laqonli 
qondirish, ularga munosib turmush sharoitlarini yaratish orqali namoyon bo‘ladi. Mazkur jarayonlar bir martalik 
tadbirlar bilan cheklanib qolmasdan, izchil va doimiy ravishda amalga oshirilishi zarur. O‘zbekistonda ushbu 
mas’uliyatli vazifa O‘zbekiston Respublikasi Moliya vazirligi huzuridagi budjetdan tashqari Pensiya jamg‘armasi 
zimmasiga yuklatilgan bo‘lib, mazkur jamg‘arma keksalar, mehnat qobiliyatini vaqtincha yoki doimiy yo‘qotgan 
shaxslar, boquvchisidan ayrilgan fuqarolar hamda boshqa ijtimoiy himoyaga muhtoj qatlamlarni moliyaviy 
qo‘llab-quvvatlovchi muhim ijtimoiy-moliyaviy institut hisoblanadi.

Yuqorida qayd etilgan vazifalarni samarali amalga oshirish uchun Pensiya jamg‘armasi mustahkam va 
uzluksiz daromad manbalariga ega bo‘lishi zarur. Pensiya jamg‘armasi daromadlari deganda, qonun hujjatlarida 
belgilangan vazifalarni bajarish maqsadida yuridik va jismoniy shaxslar tomonidan majburiy yoki ixtiyoriy 
asosda to‘lanadigan moliyaviy resurslar tushuniladi. Ijtimoiy himoya tizimining uzluksizligini ta’minlash uchun 
mazkur mablag‘lar manbalari barqaror hamda me’yoriy-huquqiy jihatdan mustahkam asoslangan bo‘lishi lozim. 
Daromadlarning barqarorligini ta’minlash va kelgusidagi tushumlarni prognozlash maqsadida ularni turlari va 
shakllari bo‘yicha ilmiy asosda tasniflash muhim ahamiyatga ega. Bu esa tahlil jarayonida aniq va asosli xulosalar 
chiqarish hamda istiqboldagi rivojlanish yo‘nalishlarini belgilash imkonini beradi. O‘zbekiston Respublikasining 
Budjet kodeksi3 hamda O‘zbekiston Respublikasi Vazirlar Mahkamasining 2010-yil 19-fevraldagi 30-son 
qarori4 bilan tasdiqlangan “O‘zbekiston Respublikasi Moliya vazirligi huzuridagi budjetdan tashqari Pensiya 
jamg‘armasi to‘g‘risida”gi Nizomda Pensiya jamg‘armasiga tushumlar aniq belgilab berilgan bo‘lib, ularning 
iqtisodiy xususiyatlaridan kelib chiqib, daromadlarni uch tur va uch shaklga ajratish mumkin (1-jadval).

2	 Oʻzbekiston Respublikasi    Konstitutsiyasi 39-moddasi https://lex.uz/docs/-6445145.
3	 Oʻzbekiston Respublikasining Budjet kodeksi https://lex.uz/docs/-2304138.
4	 Oʻzbekiston Respublikasi Vazirlar Mahkamasining qarori, 19.02.2010 yildagi 30-son https://lex.uz/docs/-

1594751?ONDATE=19.02.2010%2000. 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz564

2026-yil, fevral. № 2-son.

1-jadval. Pensiya jamg‘armasi daromadlarining turlari5

№
Yuridik shaxslar 

tomonidan 
to‘lanadigan to‘lovlar

Jismoniy shaxslar tomonidan 
to‘lanadigan to‘lovlar Tranzit tushumlar

1

Belgilangan 
miqdordagi yagona 
ijtimoiy to‘lov 
tushumlari

Xodimlarning ish haqidan 
to‘lanadigan sug‘urta badallari

Mehnatda mayib bo‘lganlik yoki kasb kasalligi oqibatida 
nogiron bo‘lgan shaxslarga pensiya to‘lash xarajatlarini 
qoplash maqsadida regress talablari (da’volari) 
asosida ish beruvchilar va fuqarolardan undiriladigan 
mablag‘larning 85 foizi

2
Alohida yuridik 
shaxslarning ijtimoiy 
sug‘urta badallari

Yakka tartibdagi tadbirkorlar 
tomonidan to‘lanadigan sug‘urta 
badallari

Muddatidan oldin tayinlangan yoshga doir pensiyalarni 
moliyalashtirish xarajatlarini qoplash uchun O‘zbekiston 
Respublikasi Mehnat va aholini ijtimoiy muhofaza qilish 
vazirligining Bandlikka ko‘maklashish jamg‘armasidan 
o‘tkaziladigan mablag‘lar

3 Majburiy ajratmalar Dehqon xo‘jaliklari tomonidan 
to‘lanadigan sug‘urta badallari

Imtiyozli pensiyalarni to‘lash xarajatlarini qoplash 
hisobiga o‘tkaziladigan yuridik shaxslar mablag‘lari

4 Boshqa tushumlar

Yakka tartibdagi tadbirkorlarga 
yollangan xodimlarning sug‘urta 
badallari (2015-yil 15-maydagi 
PF-4725-son Farmon asosida)

Yuridik shaxs tugatilganda, qishloq xo‘jaligi kooperativi 
(shirkati), fermer yoki dehqon xo‘jaligi qayta tashkil 
etilganda yoki tugatilganda, mehnat vazifalarini bajarish 
bilan bog‘liq holda mayib bo‘lgan yoki kasb kasalligiga 
chalingan xodimlarga yetkazilgan zararni qoplash uchun 
to‘lanadigan summalar

5 — Boshqa tushumlar Boshqa tushumlar

Jadval ma’lumotlaridan ko‘rinib turibdiki, Pensiya jamg‘armasiga tushumlarni ularning iqtisodiy xususiyatlari 
va to‘lovchi subyektlaridan kelib chiqib, uch guruhga ajratish mumkin. Birinchi guruh — yuridik shaxslar 
tomonidan to‘lanadigan to‘lovlar bo‘lib, ular qonun hujjatlarida belgilangan tartibda majburiy yoki ixtiyoriy asosda 
amalga oshiriladigan tushumlarni o‘z ichiga oladi. Ikkinchi guruh — jismoniy shaxslar tomonidan to‘lanadigan 
to‘lovlar bo‘lib, ular bevosita jismoniy shaxslar yoki ularning ish beruvchilari tomonidan amaldagi me’yoriy-
huquqiy tartib asosida to‘lanadigan majburiy yoki ixtiyoriy badallardan iborat. Uchinchi guruh — tranzit to‘lovlar 
bo‘lib, Pensiya jamg‘armasi mablag‘lari hisobidan amalga oshirilgan xarajatlarni qoplash maqsadida, qonun 
hujjatlarida belgilangan haqiqiy to‘lovchilardan undiriladigan tushumlarni anglatadi.

Pensiya jamg‘armasining tashkiliy-huquqiy shakllanishi izchil evolyutsion bosqichlardan o‘tgan. Xususan, 
O‘zbekiston Respublikasi Vazirlar Mahkamasi va O‘zbekiston Kasaba uyushmalari Federatsiyasi Kengashining 
1993-yil 4-avgustdagi 391-son qaroriga6 muvofiq, Sobiq Ittifoq Pensiya fondining O‘zbekiston Respublika 
bo‘limi negizida Vazirlar Mahkamasi huzuridagi Ijtimoiy sug‘urta jamg‘armasi tashkil etildi. Keyinchalik, 1996-
yil 27-dekabrdagi 459-son qaror7 asosida mazkur jamg‘arma Ijtimoiy ta’minot vazirligi huzuridagi Pensiya 
jamg‘armasiga aylantirildi. Shuningdek, 2000-yil 15-noyabrdagi 444-son qarorga8 binoan, 2001-yil 1-yanvardan 
boshlab Pensiya jamg‘armasi O‘zbekiston Respublikasining budjetdan tashqari Pensiya jamg‘armasi maqomini 
oldi hamda jamg‘armaga to‘lanadigan majburiy to‘lovlar davlat soliqlari va yig‘imlariga tenglashtirildi. Mazkur 
islohotlar pensiya tizimining institutsional va moliyaviy barqarorligini mustahkamlashga xizmat qildi.

X U L O S A  V A  T A K L I F L A R
Pensiya ta’minoti tizimini yanada takomillashtirish va uning moliyaviy barqarorligini mustahkamlash 

masalasi bugungi kunda dolzarb ahamiyat kasb etadi. Ushbu yo‘nalishda izchil va asoslangan chora-
tadbirlar amalga oshirilishi tizimning uzoq muddatli barqaror rivojlanishini ta’minlaydi. Pensiya jamg‘armasi 
daromadlarini oshirish hamda yuzaga kelishi mumkin bo‘lgan muammolarning oldini olish maqsadida bir qator 
ustuvor yo‘nalishlarni amalga oshirish maqsadga muvofiqdir. Jumladan, aholining pensiyaga yuqori darajada 
qaramligini kamaytirish uchun fuqarolarning tadbirkorlik faoliyatini qo‘llab-quvvatlash, ularning asosiy ish faoliyati 
bilan bir qatorda uzoq muddatli daromad manbalarini shakllantirishiga ko‘maklashish zarur. Aholi daromadlarini 
oshirish va bank jamg‘armalarini ko‘paytirish orqali fuqarolarning kelajakdagi moliyaviy barqarorligini ta’minlash 
imkoniyati kengayadi.

Shuningdek, jamg‘arib boriladigan pensiya tizimini rivojlantirish, xususiy va korporativ pensiya 
mexanizmlarini amaliyotga joriy etish orqali pensiya olish manbalarini diversifikatsiya qilish muhim ahamiyatga 

5	 Budjet kodeksidan kelib chiqib tadqiqotchi tomonidan mustaqil shakllantirilgan.
6	 Oʻzbekiston Respublikasi Vazirlar Mahkamasining qarori, 04.08.1993 yildagi 391-son https://lex.uz/ru/docs/-893016. 
7	 Oʻzbekiston Respublikasi Vazirlar Mahkamasining qarori, 27.12.1996 yildagi 459-son https://lex.uz/docs/-544292. 
8	 Oʻzbekiston Respublikasi Vazirlar Mahkamasining qarori, 15.11.2000 yildagi 444-son https://lex.uz/docs/-385314. 

ega. Barqaror ish o‘rinlarini yaratish hisobiga Pensiya jamg‘armasiga badal to‘lovchilar sonini ko‘paytirish, 
norasmiy bandlikni qisqartirish hamda ushbu qatlam daromadlaridan belgilangan tartibda majburiy badallar 
undirish mexanizmlarini takomillashtirish zarur. Shu bilan birga, majburiy badallar bazasini kengaytirish, 
raqamli nazorat tizimlarini kuchaytirish va demografik omillarni inobatga olgan holda uzoq muddatli moliyaviy 
prognozlash mexanizmlarini rivojlantirish Pensiya jamg‘armasi daromadlarining barqaror o‘sishini ta’minlashga 
xizmat qiladi.

